Atodiad 4: Enghreifftiau ychwanegol o weithgareddau
Astudiaeth Rychwantu i Ganolfan Ddehongli/Ganolfannau Dehongli Biosffer
Byddai’n bosibl canolbwyntio gweithgareddau addysg amgylcheddol ac ymwybyddiaeth gyhoeddus ar un neu fwy o ganolfannau dehongli’r Ardal Biosffer. Pe gellid eu cynllunio i symbylu ac i fedru newid pethau, yna byddai’n bosibl denu ymwelwyr i’r ardal yn ogystal â gwasanaethu’r gymuned leol. Mae cyfleoedd i ganolfannau sy’n bodoli eisoes gynnwys a chyfeirio at Biosffer yn eu harddangosfeydd a’u gweithgareddau. Y lleoedd mwyaf amlwg i’w cynnwys mewn rhwydwaith o ganolfannau yw’r Ganolfan Dechnoleg Amgen, Ynyshir (RSPB), Ynyslas (Gwarchodfa Natur Genedlaethol) ac Animalariwm Borth. Efallai y byddai eraill am gymryd rhan hefyd, er enghraifft Y Tabernacl, Canolfan Owain Glyndŵr, Machinations a Chanolfannau Croeso. Yn ychwanegol at hyn, efallai bod sgôp am brif ganolfan yn (er enghraifft) Aberdyfi neu Blas Machynlleth.

Adeiladu pontydd


Gallai prosiect o’r fath ddwysáu ymdrechion lleol i adeiladu cysylltiadau rhwng newydd-ddyfodiaid (yn enwedig rhai â chymhellion amgylcheddol?) a’r boblogaeth gynhenid. Trwy ddilyn dull menter Bwrdd yr Iaith Gymraeg ‘Symud i Gymru’ byddai’n paratoi gwybodaeth ynglŷn â’u cymuned fabwysiedig ac yn ceisio sicrhau’u cefnogaeth i’r iaith Gymraeg (a’u gwerthfawrogiad ohoni), yn ogystal â chyfranogi o’i diwylliant.
Cynllun gweithredu’r iaith Gymraeg 


Y bwriad yw cynyddu’r defnydd o’r iaith Gymraeg ym Machynlleth a’r cylch, trwy gydlynu gweithgareddau i bobl leol a sefydliadau yn yr ardal, yn seiliedig ar ddynodi amgylchiadau ac anghenion lleol.

Chwaraeon Buarth cyfrwng Cymraeg

Byddai’n bosibl adeiladu â phrosiect a fu’n cael ei redeg gan Gynllun Gweithredu Iaith Machynlleth yn ysgol Gynradd Machynlleth. Yn dilyn ymweliad y swyddog i ysgol Machynlleth, sylweddolodd fod yr iaith chwarae ar yr iard bron iawn gan bawb yn Saesneg. Penderfynwyd ceisio datblygu a chyflwyno mwy o gemau buarth Cymraeg ar yr iard. Parhaodd y prosiect am gyfnod o 6 wythnos, gydag ymweliad unwaith yr wythnos dros ginio. Cyflwynwyd hen gemau megis ‘Mae’r Ffarmwr eisiau gwraig’, ‘Llwynog Coch sy’n cysgu’, ac hefyd, fel yr oedd y prosiect yn datblygu, roedd y plant yn amlwg yn mwynhau ac yn creu gemau Cymraeg eu hunain. Crëwyd DVD ar yr ymweliad olaf.

Perchnogaeth gymunedol o dir ar gyfer tai fforddiadwy a dibenion eraill 

Yn ddiweddar ffurfiwyd Ymddiriedolaeth Tir Cymunedol ar gyfer y dyffryn. Mae’n bodoli er mwyn cadw rheolaeth gymunedol ar dir. Mae’n gallu trefnu i ddatblygu tai cymunedol ar dir a roddwyd i’r Ymddiriedolaeth – neu dir a werthwyd am bris llai na’i werth datblygu llawn. Gobeithir gweld y cynllun cyntaf yn Heulfryn, Ceinws. Mae’r pentref yn dymuno datblygu lle i chwarae, i gynnal cyfarfodydd ac i fusnesau bach yn ogystal â thai ar gyfer pobl leol. 

Annog garddwriaeth


Mae amaethyddiaeth leol yn arbenigo bron yn gyfan gwbl mewn defaid a bîff, gydag ychydig o ffermio llaeth. Bydd busnesau a thrigolion lleol yn gwario swm mawr o arian yn flynyddol i brynu llysiau o du allan i’r economi leol. Yn y cyfamser mae galw cynyddol am fwyd rhanbarthol nodedig gan bobl leol yn ogystal ag ymwelwyr. Er bod hinsawdd ac ansawdd y pridd yn medru cyfyngu, mae’n bosibl bod yma sgôp ar gyfer ail-gyflwyno rhai sgiliau a phrofiad garddwriaethol, a chynllunio ffyrdd newydd o gyflwyno cynnyrch lleol i farchnad graff. Gallai’r cynlluniau blwch organig a’r stondin farchnad ‘Ffres a Lleol’ fod yn fan cychwyn.
Cig Lleol Organig

Nid yn unig mae lladd-dy Machynlleth wedi goroesi pwysau rheoliad a maint, ond mae’n ffynnu ar enw da am gig o ansawdd y gellir olrhain ei hanes. Er bod mwy a mwy o ffermwyr lleol wedi’u cofrestru fel cynhyrchwyr organig nid yw’r lladd-dy ei hun wedi’i gofrestru. Efallai bod yna ffordd gydweithredol o sicrhau’r buddsoddiad angenrheidiol i gofrestru.

‘Tir Dyfi’


Mae’n bosibl y bydd Llywodraeth Cynulliad Cymru’n fodlon trafod amrywiad lleol ar gynllun amaeth-amgylchedd, Tir Gofal, ar gyfer ffermwyr oddi mewn i Ardal Biosffer Dyfi yn y dyfodol. Gallai gael ei gynllunio i wobrwyo ffermwyr sy’n gofalu am eu tir mewn modd sy’n gwarchod Ardal Graidd y Biosffer.

Hyrwyddo cludiant cyhoeddus a chymunedol

Ddwywaith y flwyddyn ers rhai blynyddoedd, mae ecodyfi wedi cyhoeddi amserlenni bysiau a threnau lleol mewn taflen gyfleus o’r enw Taflen Teithio Dyfi. Mae’n hyrwyddo beicio a cherdded hefyd. Yn ddiweddar bu Grŵp Defnyddwyr Cludiant Cyhoeddus Bro Ddyfi’n cydweithio ag Arriva i ddosbarthu amserlenni bws maint cerdyn credyd. Gellid ymestyn y gwaith hwn i hyrwyddo gwell cynlluniau cludiant cyhoeddus ac i ddarparu gwybodaeth unigol i bobl
Rheilffyrdd a chludiant integredig
         Mae Llywodraeth Cynulliad Cymru a Network Rail wedi ymrwymo i wella’r rhwydwaith mewnol ar Linell y Cambrian trwy greu mwy o leoedd pasio. Mae’n bosibl datblygu hyn ymhellach trwy greu safle ymgyfnewid cludiant ar gyfer rheilffordd, bws a rhannu ceir.  
Atebion arloesol i gludiant 

‘Demand Responsive Transport’ yw’r enw a roddir i wasanaeth rhestredig sydd ddim ond yn gweithredu pe byddai cais am daith wedi’i dderbyn ymlaen llaw. Mae hyn yn llai cyfleus, ond yn osgoi bysiau gweigion. Mae proses dendro ym Mhowys yn edrych i mewn i ymarferoldeb dau wasanaeth o’r fath ym Mro Ddyfi. Ffordd hollol groes o wella’r ddarpariaeth fyddai gwella’r gwasanaeth yn sylweddol a’i hysbysebu’n dda, fel y byddai’n wasanaeth aml, yn cael ei ddefnyddio’n gyson ac o ganlyniad yn talu’n fasnachol. Trwy ddwyn Holiday Home Parks i mewn byddai cyfle i redeg y math yma o wasanaeth rhwng Clarach a Chanolfan Ymwelwyr Ynyslas. 

Cyswllt i gerddwyr dros y dŵr rhwng Ynyslas ac Aberdyfi  

Mae gwasanaethau trên a bws yn cysylltu Borth ac Aberdyfi, ond dim ond trwy Fachynlleth. Byddai cyswllt cludiant ar draws yr aber yn creu llwybr ‘Biosffer’ crwn, gyda llawer o atyniadau i ymwelwyr a theithwyr rheolaidd. Gallai seilwaith sefydlog ar gyfer ail-sefydlu fferi fod yn anodd ar lannau Ynyslas, ond byddai’n werth ymchwilio i’r posibilrwydd o ddefnyddio cerbydau tir a môr. 

Llwybr beicio a cherdded rhwng Machynlleth ac Aberystwyth 


Dyhead Sustrans (elusen cludiant cynaliadwy) yn y tymor hir yw creu cyswllt diogel rhwng y ddwy dref uchod. Mae dwy adran wedi’u cwblhau  ac mae’r Awdurdodau Priffyrdd yn creu adrannau eraill pan ddaw cyfle, e.e. corneli Glandyfi. Mae Trac, y consortiwm cludiant rhanbarthol, yn debygol o gynnwys y dyhead hwn yn ei Gynllun Cludiant Rhanbarthol.
Llwybr beicio a cherdded rhwng Machynlleth a Phenegoes 


Yn dilyn ymgyrch leol dros gyfnod o amser, cytunodd Llywodraeth Cynulliad Cymru, Cyngor Sir Powys a’r Asiantaeth Briffyrdd i adeiladu llwybr diogel rhwng y ddau le uchod. Bydd hyn o fantais i iechyd y defnyddwyr, yn lleihau llygredd a thagfeydd wrth Ysgol Gynradd Machynlleth, ac yn hwylus i ymwelwyr.
Mentro Allan  

          Nod y prosiect pedair blynedd a ariannir gan y Loteri yw cael pobl yn fwy actif yn yr amgylchedd naturiol. Bydd y rhaglen o weithgareddau, yn cynnwys cerdded a beicio mewn grŵp, gweithgareddau a gemau mewn coetiroedd, yn datblygu gydag amser, gan addasu yn ôl gofynion a dyheadau’r rhai sy’n cymryd rhan. Mae partneriaid lleol rhaglen Mentro Allan Bro Ddyfi’n cynnwys: Gweithredu Cymunedol Machynlleth a’r Cylch, Coed Lleol, US Mach, Mudiad Ysgolion Meithrin, Chwarae Sir Drefaldwyn, Prosiect Anghydraddoldebau mewn Iechyd NPHS, Cymunedau’n Gyntaf Bro Ddyfi, Tir Coed a Cychwyn Cadarn NCH.
Gwirfoddolwyr Cadwraeth

Un o brif amcanion Ardaloedd Biosffer yw gwella bioamrywiaeth a chynefin trwy weithredu gwirfoddol a chydweithredol. Mewn llawer man yn y wlad mae gwirfoddolwyr yn ymgymryd â thasgau cadwraeth ymarferol yn gyfnewid am hyfforddiant, cwmni a chyfle i warchod yr amgylchedd. Efallai ei bod yn bosibl ffurfio grŵp i ddarparu’r cyfle hwn i bobl leol. 

Astudiaeth dichonoldeb i sut y gellir cynorthwyo pobl leol i gael gwaith mewn rheolaeth cefn gwlad a thechnolegau cynaliadwyaeth

Mae clwstwr o gyflogwyr ym Mro Ddyfi sy’n ymwneud â thechnoleg gynaliadwy. Byddai disgwyl i ddynodiad Biosffer gynyddu’r cyfleoedd am swyddi mewn rheolaeth cefn gwlad. Ond mae profiad wedi dangos nad yw’r sgiliau iawn a’r profiad i’w gael yn lleol bob amser. Tybed a oes mwy y gellid ei wneud i greu diddordeb mewn gyrfaoedd sy’n ymwneud â ‘nwyddau a gwasanaethau amgylcheddol’ - a chynorthwyo myfyrwyr i ddychwelyd i’r ardal ar ôl cyfnod addysg uwch?
Strategaeth ar gyfer addysg amgylcheddol a chynaliadwyaeth

Mae nifer o gyrff yn ymwneud ag addysg ffurfiol ac anffurfiol sy’n berthnasol i’r weledigaeth Biosffer, rhai yn gweithio gyda phobl ifainc, rhai gydag oedolion lleol a rhai gydag ymwelwyr. Mae’n siŵr y byddai’u hymdrechion yn fwy effeithiol pe byddent yn cael eu cydlynu’n well. Y cam cyntaf fyddai archwilio pwy sy’n gwneud beth.

Wales Institute for Sustainable Education “WISE” yn y Ganolfan Dechnoleg Amgen 
Bydd WISE yn cyflwyno cenhadaeth y Ganolfan Dechnoleg Amgen i ‘oleuo, ysbrydoli a galluogi’ i filoedd mwy o bobl. Bydd yn ymgorffori cyfleusterau’r coleg a chynnig lleoliad i gynadleddau. Bydd yr adeilad ei hun yn arddangos y safon uchaf posibl o adeilad gwyrdd, arbed ynni a chreu ynni adnewyddol. 

Gwylwyr Gwastraff

Stadau tai ym Machynlleth fyddai prif ganolbwynt y prosiect hwn. Byddai’n annog y trigolion i leihau’r sbwriel maent yn eu hanfon i safleoedd llenwi tir, a gwastraff arall. Byddai’n ceisio cynyddu’r ymwybyddiaeth o faterion rheoli gwastraff a’r amgylchedd, a gwella gwybodaeth a sgiliau’r rhai sy’n cymryd rhan, a hynny’n arwain at fwy o gyflogadwyedd.
Menter Addysg Goedwig 


Mae Menter Addysg Goedwig y Comisiwn Coedwigaeth yn darparu adnoddau dysgu am goed, coedwigoedd a chynnyrch coedwig. Mae ‘clwstwr’ Dyfi’n cynnwys ymarferwyr Ysgol Goedwig annibynnol sy’n defnyddio safleoedd yn y Bontfaen ac mewn mannau eraill. Athroniaeth yr Ysgolion Coedwig yw annog ac ysbrydoli unigolion o bob oed i ddatblygu sgiliau personol, cymdeithasol ac emosiynol. 

Ysgolion Eco, yn cynnwys y Bin Hapus

Mae’r mwyafrif o’r ysgolion lleol wedi cofrestru fel Ysgolion Eco. Maent yn rhan o grŵp rhyngwladol o ysgolion sy’n gweithio tuag at addysg sy’n cynnig datblygiad cynaliadwy a gwell ansawdd bywyd i gymunedau lleol a byd-eang. Mae prosiect y Bin Hapus yn agor gyda sioe bypedau arbennig. Yna mae rhai o’r disgyblion yn edrych ar sbwriel yr ysgol i weld o ble mae’n dod a sut y gellir ei leihau. Cefnogir y gwaith gyda chyfres o gynlluniau ar gyfer gwersi. Bob wythnos, bydd pob ysgol yn pwyso’r gwastraff ac yn arddangos y canlyniadau ar ffurf graff yn ‘Adran y Bin Hapus’ ar wefan ecodyfi. 

Cynllun gwrthbwyso carbon ‘Milltiroedd Teg’ 

Un o brif achosion y newid yn yr hinsawdd yw’r llygredd a achosir gennym wrth deithio o gwmpas. Yn ogystal â darganfod ffyrdd o leihau’r angen am deithio a defnyddio ffyrdd o deithio sy’n achosi llai o lygredd, mae rhai pobl yn dewis gwneud iawn amgylcheddol trwy wrthbwyso’r carbon a ollyngir ganddynt wrth deithio. Fel arfer, gwneir hyn trwy roi arian tuag at brosiectau sydd naill ai’n plannu coed i amsugno’r carbon deuocsid, neu’n creu ynni carbon isel o ffynonellau adnewyddol. Mae astudiaeth dichonoldeb ddiweddar yn dangos ei bod yn bosibl trefnu cynllun gwrthbwyso lleol fyddai’n buddsoddi’r arian yn lleol. 
Cynllun hydro-electrig dan berchnogaeth gymunedol

Arferai llawer o bentrefi gael eu pŵer yn gyfan gwbl o ynni dŵr yn y 1930au a’r 1940au, ond cafodd yr offer eu symud neu mae mewn cyflwr rhy ddrwg i’w ddefnyddio bellach. Trefnwyd nifer o astudiaethau dichonoldeb rhwng 1998 a 2000 ond dim ond un oedd yn ymarferol yn economaidd ar y pryd. Efallai y bydd cynlluniau eraill yn ymarferol fel y bydd amodau marchnad yn gwella. Un opsiwn fyddai cynnig cyfranddaliadau trwy Bro Ddyfi Community Renewables Ltd. Mae’r cwmni cydweithredol hwn yn berchen ar ddau dyrbin gwynt ychydig i’r gogledd o Fachynlleth.
Windfall


Mae Windfall yn casglu cyfran o’r incwm a ddaw o gynhyrchu ynni yng Nghanolbarth Cymru, ac yn ei ailddosbarthu ymhlith cymunedau lleol. Cynigir yr arian hwn fel grantiau i brosiectau effeithlonrwydd ynni ac ynni adnewyddadwy i gymunedau, perchnogion tai, ffermwyr, ysgolion a busnesau. Cwmni dielw yw Windfall (a elwir yn swyddogol yn Ynni Cymunedol Canolbarth Cymru) a sefydlwyd yn arbennig i gyflawni’r amcanion uchod.   
Gwasanaethau Ynni Cydweithredol dan berchnogaeth gymunedol

Diffinnir cartrefi sy’n “Danwydd Dlawd” fel y rhai sy’n gorfod gwario mwy na 10 y cant o gyflog wythnos ar gynhesu’r tŷ. Yr achos am hyn yw cyflogau isel a chyflwr isel y cartrefi. Ym Mhowys mae’r lefelau uchaf o dlodi tanwydd yng Nghymru.  Mae aelodau o Glybiau Ynni neu Gwmnïau Gwasanaethau Ynni yn medru sicrhau cyflenwadau ynni am bris isel trwy drafod telerau gyda chyflenwr dewisol. Maent hefyd yn cynnig ffyrdd o leihau’r defnydd o ynni. Mae The Rebuilding Society Network wedi awgrymu y dylid cynnal astudiaeth dichonoldeb o drosglwyddo profiad o Orllewin Canolbarth Lloegr i Ganolbarth Cymru.
Arddangosiad adnewyddu tai anodd eu cynhesu

Mae cyfran uchel o dai Bro Ddyfi gyda waliau solet. Ni ellir lleihau colli gwres trwy insiwleiddio gwagle yn y waliau. Yn ogystal â hyn mae rhai o’r tai yn dioddef lleithder hefyd. Byddai rhaglen o insiwleiddiad mewnol ac allanol yn lleihau tlodi tanwydd, yn darparu amodau byw iachach ac yn arafu newid yn yr hinsawdd. 
Ardal Adnewyddu Tai 


Mae gan Bro Ddyfi gyfle i gynnig Ardal Adnewyddu Tai, fyddai o bosib yn  cynnwys rhannau o’r tri chyngor sir. Byddai Llywodraeth Cynulliad Cymru’n darparu grantiau cyfalaf i daclo’r themâu dewisedig. Gallai’r rhain gynnwys tlodi, adeiladu cynaliadwy a thai fforddiadwy.
Astudiaeth dichonoldeb i sut y gallai busnesau fanteisio trwy ddefnyddio brand Biosffer

Gallai busnesau lunio cynllun fyddai’n gwarantu ansawdd ac ymarfer amgylcheddol da i’r cwsmer. Yn Ardal Biosffer Gogledd Dyfnaint maent yn seilio cynllun ar safonau sy’n bodoli eisoes fel nad oes angen archwiliad na gwiriad ychwanegol. Gellid hybu dilyniant trwy sefydlu nifer o lefelau, er enghraifft lefel mynediad, arian ac aur. Byddai’n bosibl i’r safonau gynnwys system reoli amgylchedd y Ddraig Werdd a’r amrywiaeth o safonau llety sy’n cael eu monitro gan ‘Visit Wales’.

Datblygu a marchnata twristiaeth gweithgareddau, gan gynnwys beicio mynydd 


Mae ardal Machynlleth wedi datblygu i fod yn ganolfan beicio mynydd o bwys oherwydd llwybrau Climach-x a ‘Mach’. Mae’r ardal hefyd yn cynnig cyfleoedd ardderchog i gerdded, caiacio a gweithgareddau awyr agored eraill. Mae’r defnydd ‘ysgafn’ hwn o’r amgylchedd, a gynlluniwyd i gyd-fynd â gofynion cadwraeth, yn medru cynyddu gwerthfawrogiad y defnyddwyr o’r amgylchedd yn ogystal â rhoi hwb i’r economi leol
Menter Bwyd Araf 


Bwriad y fenter yw codi ymwybyddiaeth o’r mudiad Bwyd Araf a hyrwyddo bwyd a gynhyrchir yn lleol. Mae cynhyrchwyr lleol, gwerthwyr bwydydd, tai bwyta a’u partneriaid i gyd yn anelu at weithio tuag at statws “Bwyd Araf” i’r fro (neu hyd yn oed “Tref Araf”) – gan hybu ansawdd a gwerthfawrogiad.

Ymgynghoriad Biosffer Dyfi

